
Тема: Исидор Никифорович Барахов  

 

Дьарык сыала:   

 

И. Барахов туһунан кыра саастаах бэлэмнэнии бөлөх оҕолорго 

билиһиннэрии 

 

 

Соруга: 

 

- И.Барахов кимин, тугун билиһиннэрии 

- төрүт дойдубут историятыгар интириэһи тардыы 

- оҕо өйдүүр, толкуйдуур дьоҕурун сайыннарыы 

- таба быраҕарга үөрэтии 

- оҕо уруһуйдуур, кырыйар үөрүйэхтэрин сайыннарыы 

 

 

Туттар тэрил: 

 

-медиа-проектор; 

-компьютер; 

- дьарык ис хоһоонунан быыстапка; 

- араас үөн-көйүүр, сибэкки гербарийдара; 

- крокет; 

- харандаас,туос лоскуйдара, кыптыый, кыыллар, көтөрдөр, дьиэ 

сүөһүлэрин шаблоннара; 

 

 

Дьарык былаана: 

 

1. Киирии бэсиэдэ 

2. Тэрээһиннээх үлэ 

3. Физминутка 

4. Туоска шаблон түһэрии 

5. Дьарык түмүгэ 

 

 

Дьарык хаамыыта: 

 

Тэрээһин чааһа. 

И. Барахов туһунан быыстапка: 



- Барахов портрета, кини туһунан планшеттар, буклеттар, альбомнар, 

кинигэлэр, хаартыскалар, хаһыаттар. 

 

 

1. Киирии бэсиэдэ 

 

- Оҕолор, төрөөбүт норуоттарын историятыгар өлбөт-сүппэт бэлиэни 

хаалларбыт, үйэлэргэ өлбөөдүйбэт дириҥ суоллаах-иистээх дьон баар 

буолаллар. Кинилэр норуот ортотуттан тахсыбыт, норуоту кытары бииргэ 

сылдьыбыт, кини кыһалҕатын кыһалҕа оҥостубут, ол туһугар охсуспут, 

үөрэххэ- сырдыкка дьулуспут, киниэхэ бэйэлэрин харыстаммакка 

эрэллээхтик сулууспалаабыт буоланнар, ордук ытыктаналлар. Бэйэлэрэ 

суох буолбуттарын да иһин,оннук дьону норуот мэлдьи саныыр, сырдык 

ааттарын кэриэстиир кинилэртэн биирдэстэринэн төлөннөөх 

революционер, биллиилээх государственнай деятель, Саха АССР  

тэриллиитигэр сүдү кылааты киллэрбит Исидор Никифорович Барахов 

(Иванов) буолар. 

 

 

2. Тэрээһиннээх үлэ 

 

Оҕолорго Барахов портретын, кини туһунан планшеттары, 

буклеттары, альбомнары, кинигэлэри, хаартыскалары, хаһыаттары 

көрдөрүү. 

 

Оҕо эрдэҕиттэн Исидор  аһыныгас, доҕотторун хаһан да 

атаҕастаабат, аҕыйах саҥалаах буола улааппыт. Сайын бээтэ санаатыттан 

араас үөннэри, сибэккилэри хомуйан, гербарий оҥорон, оскуолатыгар 

биэрэр эбит. Оҕолорго араас үөн-көйүүр, сибэкки гербарийдарын 

көрдөрүү. Саха сиригэр баар үөннэр, үүнэр сибэккилэр ааттарын чиҥэтии 

 

 

3. Физминутка 

 

Крокет оонньуу быраабылатын быһаарыы оонньотуу.  

Исидор лоп курдук тыллаах-өстөөх, көрсүө-сэмэй майгылаах, ис 

киирбэх сэбэрэлээх оҕо эбит. Кинигэни төһө да таптаан аахтар, 

табаарыстарын кытта оонньуу барарыттан аккаастаммат буолара. Кини 

баалкынан  (сүөһү бэрбээкэйин кэккэлэччи туруоран баран быраҕаттаан) 

оонньууру ордук таптыыра. Биһиги эмиэ оннук оонньоон көрүөхпүт. 

Кеглилэри туруортаан таба быраҕарга куоталаһыы 

 

 

 

4. Туоска шаблон түһэрии 



 

Исидор оҕо эрдэҕинэ туостан араас кыыллары, көтөрдөрү, дьиэ 

сүөһүтүн үүт-үкчү хайдах баарынан кырыйар дьарыктааҕа, уруһуйга 

улахан дьоҕурдааҕа үһү. 

Оҕолорго харандаас,туос лоскуйдарын, кыптыый, кыыллар, 

көтөрдөр, дьиэ сүөһүлэрин шаблоннарын түҥэтэбин. Оҕолор туоска 

шаблон көмөтүнэн араас кыыллары, көтөрдөрү, дьиэ сүөһүлэрин түһэрэргэ 

үөрэтии. 

 

5. Дьарык түмүгэ 

- бүгүн ким туһунан кэпсэттибит? 

- кини туох, хайдах киһи эбитий? 

- оҕо сылдьан тугу гынарын, хайдах оонньуурун сөбүлүүр эбитий? 


